
Odnos između mucanja i stava u vezi sa govorom bio je decenijama tema diskusija teoretičara i dijagnostičara u području mucanja. Njihovi stavovi su se naročito razlikovali oko razarajućeg uticaja koji negativni stav može imati na tečnost govora i mogućeg efekta pada tečnosti govora (Vanryckeghem i Brutten, 1997). U ovom istraživanju su obuhvaćena djeca osnovnoškolske dobi, njihovi roditelji i nastavnici. Istraživanje se provodilo u osnovnim školama na području Tuzlanskog kantona, u periodu od marta do septembra 2008. godine sa ciljem utvrđivanja stavova prema komunikaciji kod djece osnovnoškolske dobi koja mucaju, djece koja ne mucaju, njihovih roditelja i nastavnika. Uzorak se sastoji od pet subuzoraka, i to: 30 djece koja mucaju, od kojih je 20 djece muškog spola i 10 djece ženskog spola, 30 djece koja ne mucaju, a koja su po spolu i školskom uzrastu usklađeni sa eksperimentalnom skupinom, 30 roditelja djece koja mucaju, 30 roditelja djece koja ne mucaju i 30 nastavnika koji u svom razredu imaju djecu koja mucaju. Rezultati ovog istraživanja ukazuju da je kod djece osnovnoškolske dobi dominirao srednje težak oblik mucanja (25,47 bodova). Na osnovu rezultata jednofaktorske analize varijanse, na razini značajnosti od 5%, zaključili smo da postoje statistički značajne razlike u stavovima prema komunikaciji između djece koja mucaju u odnosu na jakost mucanja. p- vrijednost je iznosila 0,047. Uz pomoć multiple komparacije (Tukey test) dobili smo rezultat koji nam pokazuje da postoje statistički značajne razlike između ispitanika sa najlakšim oblikom mucanja i ispitanika sa teškim oblikom mucanja, dok se između ostalih ispitanika razlike nisu pokazale kao statistički značajne. Utvrđivanjem povezanosti između varijable „stupanj jakosti mucanja“ kod djece i varijable „stavovi djece koja mucaju“ vrijednost Pearson-ovog koeficijenta korelacije (r) je iznosila 0,32, te je vrijednost p-sig iznosila 0,080. Ostvarena korelacija se približila statističkoj značajnosti, ali je nije dostigla. Korištenjem t-testa sa ciljem utvrđivanja razlika u stavovima prema komunikaciji između ispitanika muškog spola i ispitanika ženskog spola dobili smo rezultate koji ukazuju da ne postoje statistički značajne razlike u stavovima prema komunikaciji u odnosu na spol između djece koja mucaju (p= 0,5171). Na osnovu provedenog t-testa i dobijenih rezultata smo zaključili da ne postoje statistički značajne razlike u stavovima prema komunikaciji u odnosu na školski uzrast, gdje je vjerovatnoća, odnosno p-vrijednost, iznosila 0,4389. Kada smo uporedili stavove prema komunikaciji između djece koja mucaju i djece koja ne mucaju došli smo do zaključka koji navodi da djeca koja mucaju imaju statistički značajno negativnije stavove prema komunikaciji u odnosu na djecu koja ne mucaju (p=0,000). Prilikom poređenja stavova prema komunikaciji djece koja mucaju i njihovih roditelja došli smo do zaključka da ne postoje statistički značajne razlike između ove dvije grupe, gdje je p- vrijednost iznosila 0,451. Vrlo bitno je istaći da su stavovi prema komunikaciji djece koja mucaju i njihovih roditelja bili negativni. Prilikom upoređivanja stavova prema komunikaciji djece koja mucaju i njihovih nastavnika, rezultati su nam ukazali da postoje statistički značajne razlike u stavovima prema komunikaciji između djece koja mucaju i njihovih nastavnika, odnosno da su stavovi nastavnika u velikoj mjeri negativniji za razliku stavova djece koja mucaju (p=0,01).
Korištenjem jednofaktorske analize varijanse smo došli do rezultata koji ukazuje da postoje statistički značajne razlike (p= 0,000) u stavovima prema komunikaciji između roditelja djece koja mucaju, roditelja djece koja ne mucaju i nastavnika. Uz pomoć multiple komparacije Tukey testa rezultati su pokazali da se stavovi prema komunikaciji statistički značajno razlikuju između roditelja djece koja mucaju i  roditelja djece koja ne mucaju, kao i između roditelja djece koja ne mucaju i nastavnika. Razlika između roditelja djece koja mucaju i nastavnika se nije pokazala kao statistički značajna. Nastavnici su imali najnegativnije stavove prema komunikaciji, zatim roditelji djece koja mucaju, dok su roditelji djece koja ne mucaju imali najtolerantnije stavove prema komunikaciji. Rezultati ovog istraživanja nam ukazuju da djeca koja mucaju, roditelji djece koja mucaju i nastavnici imaju negativan, odnosno netolerantan stav prema komunikaciji. Poznato je da negativan stav prema komunikaciji dovodi do pogoršanja mucajućeg ponašanja, te je vrlo bitno da logoped pri radu sa djetetom koje muca u program tretmana uvrsti i reduciranje negativnih stavova prema komunikaciji. Bitno je napomenuti da se reduciranje negativnih stavova ne svodi samo na djecu koja mucaju. Reduciranje negativnih stavova logoped treba primijeniti i kod roditelja, nastavnika, kao i  šire porodice i okoline.

